
ఆంధ్రసాహిత్యపరిషత్పత్త్రిక




సంపుటము 12









	చ.	
విమలమనస్కులై కపటవృత్త మెఱుంగనివారితోడ స

త్యము నతిశౌచముం గలిగి ధర్మ మెఱింగినవారితోడ ను

త్తము లగువారితోడ సతతంబును మైత్రి యొనర్చు టొప్పుఁ జి

త్తము లొకరీతియైనవిమతప్రకరంబులఁ గూడు టొప్పునే.

	క.	
ప్రాణానిలముల కన్న, న్మానమె యధికంబు గాఁగ మదిఁ దలఁపని య

జ్ఞానికిఁ గీర్తులు గలవే, దాననకులనాథ మెత్తఁదన మిది తగునే.



	 12







	క.	
దనుజులకును ననిమిషులకు, నెనయవు డెందములు వైరహేతిమదర్చుల్

మొనలెత్తియుండుఁ బాముల, కును మూషకములకుఁ గలదె కూటమి యెందున్.

	చ.	
ఘనతరదోర్బలోద్ధతి జగత్త్రితయంబును సంహరింప నో

పిన మముఁ జూచి దేవతలు భీతి నణంగిరి గాక మేము నీ

పనులకు రోసి పోయి తగుపట్లన యుండితి మేని యొంటిగాఁ

డని నిను నేమి సేయుదురొ యారయుమా నయమార్గచాతురిన్.

	గీ.	
అన్నశేషమున్న నాఁకలి చెడిపోవు, రోగశేషమున్న రూపు దఱుఁగు

శత్రుశేషమున్న ధాత్రికి ముప్పగు, సిరులు విరియు ఋణము శేషమున్న.

	క.	
అదిగావున శాత్రవుల, న్మొదలంటం దునుమలేని మూఢాత్ములకుం

గదనజయము చేకూరునె, పొదలునె సత్కీర్తిలతలు పూఁగొమ్మలతోన్.

	సీ.	
సంగ్రామముఖమహోత్సాహదోహలి యైన విబుధాధినాథునివెన్ను చఱచి

మంజుఘోష తిలోత్తమయు నాదిగాఁగల సింధురయానలఁ జెఱలువట్టి

నందనవాటికానందప్రదము లైనయమరశాఖుల మొదలంట నఱకి

ముల్లోకములు గిట్టి మువ్వెట్టి గొనిసి శత్రు వనుపేరు కలలోననైనఁ గనని

దితీవధూగర్భశుక్తిమౌక్తికఫలంబు, కనకకశిపుండు తండ్రిగాఁ గలుగు నీవు

వినుతమర్దనశాలివై వెలయుదేని, పరిమళము బంగరువునకు దొరకినట్ల.

	క.	
ముదలించి చంపనోపక, మదనగురుఁడు నీదుగురుని మానిసిమెకమై

విదళించె నట్టికుహనా, విదుని న్భజియించె దీవు వే ల్పనుబుద్దిన్.

	మ.	
కనకాక్షు న్వధియించెఁ బోత్రితనుఁడై కంబంబులోఁ బుట్టి శా

తనఖాగ్రంబుల వ్రచ్చె నీజనకునిన్ దండించెఁ బెక్కండ్ర న

ద్దనుజశ్రేష్ఠుల నిష్ఠురాసనరుచు ల్దర్పింప నీముందటన్

జనకద్వేషి భజంచు బేలు గలఁడే సప్రాణుఁడై యుండియున్.

	గీ.	
బలముఁ గులముఁ జలంబును గలఁడ యైన, సకలసౌభాగ్యసంపత్ప్రశస్తుఁ డైనఁ

బూనుకొని తండ్రిపగ యీఁగలేనివాఁడు, మీసములతోడియాడుది మిహిరతేజ.

		 ఈ పేజీలో చివరి మార్పు 24 ఫిబ్రవరి 2021న 10:38కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

